
Aus dr Krise lerna 
 
Des hät sich vor a paar Wocha koinr vorstella könna, dass a Virus ´s ganze öffentliche Leba lahm legt, weltweit, 
mitsamt dr ganza globala Wirtschaft. Ma muass sich des vorstella: so a klitzeklois Doil, wo ma it sieht, it rieacht, it 
schmeckt, mit so ra Granatawirkong. I stell mir grad vor, wia so alte Kalte-Krieag-Stratege odr so IS-Idiota odr ir-
gendwelche ethnische „Säuberer“, dia ganz Bagasch mit ihre Weltbeherrscherphantasiea, wia dia neidisch auf 
des kloine Virus guget ond staunet, wia effektiv ond effizient des grad d´Welt erobert. 
 

Abr, des kloine Covid… Covid? I wart drauf, bis dr erste Bua so tauft wird. `S müsst eigentlich a ganza Schwemme 
von Covids gäba wia selligsmol Kevins noch em Kinofilm. Covid, lass des, Fengr weg! Covidle Schätzle, komm her. 
Wia be i etzt do drauf komma? 
 

Also, ´s Covid isch anders. De´sch ideologiefrei, macht koin Ondrschied. Ond des passt übrhaupt it en´s übliche 
Schema, d`Leut noch irgendoiner deppiga Idee en Guat ond Bös eizomteila. Covid behandlet älle gleich. Ond 
domit kommet oine it klar. Oine sehet d´Apokalypse aufzieha, dädet am liebschda wiedr a Arche baua, dürfet se 
abr it, weil des mit em Abstand von zwoi Meter schwierig wär. Andre drehet völlig durch ond leget sich die ab-
surdeschte Erkläronga zurecht. Verschwörongstheoretikr hend Hochkonjunktur ond fendet gnuag Domme, dia 
ihren Schwachsinn au no glaubet. 
 

Die allerübelst Sorte send dia, dia mit Berechnong d´Angst von Menscha dozua missbrauchet, ihra Macht aus-
zombaua, dia de Leut ihra Freiheit ond Rechte nemmet ond ihne drbei eiredet, es wär zu ihrem Schutz vor 
Corona. So Lompa wia der Xi odr dr Orban. 
 

Es isch doch koin Zufall, dass Ländr mit de bekloppteschte Politiker die schlimmschte Sterberata hend. Dr Boris 
hot en England en guat zwoi Wocha a Letalität von 10 Prozent erreicht, also jedr zehnte Infizierte stirbt. Des Tem-
po isch dr Wahnsinn! En Italien hot´s zwoi Monet dauert, bis ma bei 10 Prozent war. En New York stirbt grad jedr 
20ste Infizierte, bei ons „bloß“ jedr 57ste. Des wird bei ons no noch oba ganga, abr am End von der Krise werret 
mir weniger Tote han wia andre Ländr. Ond des leit dora, dass mir Politiker hend, dia sich schnell ihrer Verant-
wortong bewußt waret ond richtig ghandelt hend. Ond Gott sei Dank a Volk, des begriffa hot, om was es goht. 
 

Mir erlebet en dr Krise grad au wunderbare Seita an eis. Mir entdecket da Nächsta, mir lebet Solidarität, mir gan-
get rücksichtsvoll ond freundlich mitanandr om wia seit langem nemme. Was werret mir aus dr Krise lerna? Kön-
net mir des Guate, was mir grad erlebet, über d´Krise naus bewahra? Hend mir wiedr a bessers Gspür dofür, was 
em Leba wirklich wichtig isch? Werret mir rücksichtsvollr ond respektvollr mitanandr wirtschafta, au weltweit? 
Hend mir begriffa, dass Gier, Geiz, billig, Rendite, Wachstum auf Koschta von onsre Lebensbedingonga dr falsche 
Weg isch? Hend mir begriffa, dass mir nemme auf dia losa dürfet, dia eis emmr eigredet hend, dass dr Markt älls 
richtet? Was eis dr Markt eibrockt hot, des löfflet mir grad aus. Zom Beispiel kaputtgsparte Krankahäuser. 
Krankahäuser als Renditeobjekte, derf des sei? Dr Gründr von Asklepios ghört zu de reichste Leut in Deutschland. 
Woher hot der sei Vermöga? Gwiß it von de Krankakassa. Des hot´r seine Krankaschwestra gnomma. Derf des 
sei?  
 

I könnt mi no übr so viel aufrega, abr etz muass e nolau, sonscht schreib i mi no en Rage. 
 

Lieabe Leut, brenget´s Guate, was mir grad mitanandr erlebet, durch d´Krise für die Zeit drnoch. Passet aufanandr 
auf ond bleibet gsond! 


